
Артылған сенімді ақтаймыз
     Қазақстан тәу етер Тәуелсіздігіне қол жеткізгеннен бергі уақыт ішінде талай қиындықты бастан кешіре отырып, салиқалы жүргізілген саясат пен ұтымды жүзеге асырылған экономикалық реформалардың нәтижесінде өрлеу кезіңіне өтті.

     Әсіресе, өткен 2010 жыл Қазақстан үшін алтын әріппен жазыларлықтай тарихи оқиғаларға толы болды. Оның көш басында Еуропадағы қаупсіздік және ынтымақтастық ұйымына Қазақстанның төрағалық етуі тұр. Бұрынғы Кеңес Ордағына қараған республикалар мен бүкіл Азия құрлығы елдерінің арасында тұнғыш болып аталмыш ұйымның көшбасшылық тізгінін ұстаған Қазақстан тек оны басқарып қана қоймай, ЕҚЫҰ-ның Саммитін абыройлы өткізіп, халықаралық аренадағы абыройын асқақтатты. Сондай-ақ, өткен жылдың ең есте қаларлық оқиғаларының бірі- елімізде индустриялы-инновациялық бағдарлама қабылданып, соның аясында дайын өнім шығаратын зауыттар мен түрлі кәсіпорындардың көптеп ашыла бастауы. Айналдырған бір жылдың ішінде мұндай нысандардың саны 200-ден асты. Дәл осындай жедел даму әлем елдерінің бірде-бірінде көрініс таппағаны анық. Тағы бір айта кетер жайт, 2010 жылы Қазақстан Президенті Н.Назарбаевтың бастамасымен көрші Ресей және Беларусь елдерімен бірге ортақ Кеден одағы құрылып, соның нәтижесінде елдегі экспорт 2,5 есеге артты. Экономикамыздың  қарқынды дамуына серпін берді. Биылғы жылдың басында өткен қысқы Азия ойындары да тарихи оқиға болғаны айқын. Бұл байрақты жарыста Қазақстан құрамысына бірінші орынды жеңіп алуы елдік рухымызды көтере түсті. Айта берсек, осындай ауыз толтыра жеткізерлік жетістігіміз көп.

     Мен С.Сейфуллин атындағы Қазақ агротехникалық университетінің екінші курс студентімін. 2010 жылдың қырқүйек-қазан айларында ректорымыз Айтбай Қабыкешұлы Бұлашев ең белсенді, ең үздік деген студенттерді іріктеп, ЕҚЫҰ-ның Астанада өтетін Саммитіне қатысты өткізілетін шараларға атсалысуды өтінді. Қазан айынан бастап 300-ден аса студенттерді ағылшын тілін және қызмет көрсету мәдениетін меңгерте бастады. Өз басым сондай студенттердің қатарынан табылғаныма қатты қуандым. Себебі, халықаралық деңгейде маңызы зор тарихи жиынға аз ғана болса да өзіндік үлесімді қосатыныма риза болдым. Саммит кезінде жан-жақтан келген мемлекет басшыларын өз көзіммен көріп, тіпті кейбіреулермен аз-маз сөйлесу мүмкіндігі туғанда қөңілім ғарышта қалықтап жүргендей күй кештім. Ал, Саммит аяқталған соң Елбасымыздың атынын алғыс хат алдық. Арада көп уақыт өтпей, бізді ҮІІ қысқы Азия ойындардың ресми ашылуына шақырды. 30 қаңтарда бұл іс-шараның салтанатты ашылу рәсімі өте үлкен дәрежеде өтті деуге болады. Сол жолы мен президенттік лоджиеде қызмет еттім. Үстіміздегі жылдың сәуір айында өткен кезектен тыс Президенттік сайлаудың қоғамдық жүмыстарына да біз белсене араластық. Бұл кезде мен №2 сайлау учаскесінде «Exit pull» атты бағдарлама бойнша жұмыс істедім. Ал, үміткерді таңдау кезінде өз дауысымды еліміздің бейбітшілігі мен тұрақтылығына кепіл болып отырған Нұрсұлтан Назарбаевқа бердім. Елбасымыздың халыққа Жолдауында: «Біздің ұрпақ алдында бабалар қол жеткізген игілікті сақтау, қайта қалпына келтірілген мемлекетіміздің нығайту және дүниежүзілік қауымдастық талаптарына сай жаңа сапалық деңгейге көтерілу міндеті тұр»,- деп жастарға зор сенім мен үміт артты. Сол сенімді ақтап, болашағымызды жарқын қылу жолында мен де табанды еңбек етіп, маңдай терімді төге бермекпін. 
